                                                 Мөсәгыйт Хәбибуллин              

                       Сак-Сок бәете турында хак бәян 

                                  ( тарихи сәхифәләрдән)

         Ике ир бала, берәүгә Алла биргән,

          Бәхетсез булган алар, гомергә хәсрәт күргән.

                            Мәдрәсәләрдә китап киштәсе,

                          Сак белән Сокның бәетен иштәсе...  


Бәет — татар халкы иҗатының лиро-эпик жанры», дип язалар  татар халкының бәет-хикәятләрен тикшергән галимнәр.  Хак булса кирәк, бәет нигезендә үтә кайгылы яисә мифик вакыйгалар ята. Бит кеше гомерендә генә түгел, бөтенбер  халыклар вә дәүләтләр кичергән фаҗигалы вакыйгалар һәр дәвердә дә булып торган.  Кайбер бәет-хикәятләрдә теге яки бу халыкның гына түгел, аерым кешенең дә рухи язмышын  чагылдыран кайгы-хәсрәте чагылыш тапкан.
     «Илаһи бәет гүзәл җыру ул» дип, язучылар да бар. Шулай, ләкин, нигездә, дөнья халыкларына бәет-мөнәҗәтләр каян килә соң? Кайчан һәм нинди сәбәпләр аркасында татар халкында, әйтик, Сак-Сок бәете туа да, ни өчен бу хикәят вә бәет халык тарафыннан җырларга салына да, Тукай кадәр Тукайны гаҗәпләндереп, шигъри юлларга һәм тарихларга кереп китә. Ниһаять, ни-нәмә ихтыяҗдан татар халкы арасында нәкъ менә IX-X нчы гасырларда Сак-Сок бәете  аякланып китә һәм киң катлам халыкның күңел кылларын зеңләтер дәрәҗәгә җитеп җырлана башлый. Нигездә, теге йә бәет-бәян иң әүвәл чын булган вакыйгалардан, халык кичергән фаҗигалардан барлыкка киләдер.  Халык башына төшкән бәла-казадан вә йөрәкләргә үтеп кергән фаҗигалардан соң йөрәк түрендәге әрнүле юллар кеше күңелендә  хәсрәтле, кайгылы вә моңсу  бәет-җырга салынадыр. Димәк, бәет вә хикәят нигездә теге йә бу халык өстенә кара болыт булып төшкән мәхшәргә тиң вакыйгалардан соң туа дип язарга хакыбыз бар. Сак-Сок бәетенең туып китүе дә шуннан...   Ул гынамы, бу бәетнең тарихына да нигезләмә бар...

     Тарихка күз салсак, төрки-татар халкының уй-теләк фаҗигасы скиф бабаларыбыз дәверләреннән үк килә икән. Бу хакта безне икенче гасыр азакларында, өченче гасыр башларында яшәгән философ Диаген Ларэтский да үз хезмәтләрендә раслый. Менә нәрсә яза Диаген төрки-скиф философы Анахарсис (Харис) хакында: « Ике телдә дә һәйбәт сөйләшкән Гнура (Гөмәр) нәсел башы  Кадуида (Хайбулла) патшаның  улы Анахарсис  катнаш гаиләдә туа.  Скиф халкы философы Анахарсис киләчәк буыннарга  ике халыкның да гореф-гадәтләренә кагылган, тормыш итүләре һәм орыш-сугышлары, сүз иреге турында  800 шигъри юл язып калдыра.  Бүгенге эллиннардагы: «Скиф кебек сөйли»  дигән гыйбарә дә шул дәверләрдән килә.

       Көннәрдән бер көнне 48 нче Олимпида уеннарына санаулы көннәр калгач, скиф Анахарсис Афинага таба юнәлә. Олимпиада уеннарын үз күзе белән күрәсе килә. Кемгә булса туктарга — танышлары юк. Анахарсис даны еракларга таралган философ Солон өенә таба юнәлә. Капка кага. Солонның колы чыга. Анахарсис колга әйтә: «Мин хуҗаң Солонны күрергә, аның дусты, хәтта кунагы булырга телим». 

      Кол, Анахарсис сүзләрен  өй хуҗасы Солонга җиткерә. Анахарсис  сүзләрен ишетүгә, филосов Солон колы аша чакырылмаган кунакка болай дип әйтергә куша: « Гадәттә, эллиннар дуслыкны туган җирләрендә эзлиләр һәм эзли торгач, табалар иде». Солон сүзләрен ишеткәч, Анахарсис өй хуҗасына болай җиткерергә куша: «Солон, син үз туган җиреңдә ич, нигә туган җиреңдә дусларың тапмаска, ди». Салон Анахарсисның тапкыр җавабына хәйран кала. Һәм колына  чакырылмаган кунагын өйгә уздырырга куша. Һәм соңрак скиф ( бик күп галимнәр раславынча бүгенге татар) Анахарсис философ Салонның иң якын дусларының берсенә әверелә...

       Солонда кунакта чакта фәлсәфәчеләр җыеннарында Скифиядән килгән Анахарсиска эллиннар кунакны  уен-көлкегә калдыру өчен төрле самими сораулар бирәләр: « Эчкече булу кыенмы?», дип сорыйлар. Анахарсис  эллиннарга: «Эчкечелеккә башын салган кешенең чучка кебек аунап ятуын күрү дә җитә» дип, элиннарны тәмам аптырашта калдыра.

      Афинада яшәгән дәвердә Анахарсис еш кына шәрабханәләргә кергәли, эллиннарны күзәтә-күзәтә татлы да, бераз күңелне кытыклап та торган шәрабны тәмләп утырырга ярата. Скифнең шәрабханәдә иркенләп утыруын күреп, чит кешене кимсетергә теләп булса кирәк, күп эчүдән акылы томалана башлаган бер егет:  «Күрегез әле, скиф тә  шәраб эчә», дип көлеп җибәрә. Шәрабханәдәге барчасы да скиф ни әйтер икән дип, кунакка карыйлар. Анахарсис исә: «Миңа биредә утыру үз туган илем өчен оят булса, ә син үз туган илең өчен — оятсыз. Әгәр дә син, шушы яшьтән шәраб эчүең ташламасаң, картайган көннәреңдә күршеңә су ташыячаксың», ди дә алган шәрабын да эчеп бетермичә шәрабханәдән чыгып китә. Димәк, халыклар арасында теге йә бу гореф-гадәткә  үзгә караш булган. Эллиннар шәрап эчу-салуны табигый хәл итеп кабул итсәләр, скиф Анахарсис илендә бу хәл-гамәл гөнаһка саналган гына түгел, гомумән, табу, ягъни ил халкы һәм түрәләре  тарафыннан тыелган хәл-гамәл булган.

      Икенче бер хәл-гамәл — борынгы язмаларның берсендә скиф Анахарсис турында элиннар тарихына мондый бер мәгълүмат кереп калган. Скиф Анахарсис — философ Солонда кунак булганда, еш кына тимерчеләр алачыгана керә һәм, кызыксынып,  көннәр буена тимерчеләрнең эшләрен күзәтергә яраткан, чөнки үзе дә яшь чакта скифләрнең оста тимерчеләре санында йөргән була. Карап йөри торгач, тимерчеләрнең берсенә болай ди:  «Көймәләрегезне бер урында тоту өчен мин сезгә якорь ясап бирәм». Һәм күз алларында ясап та бирә. Балыкчылар шундук якорны күтәреп, диңгез буена йөгерәләр. Якорны көймәгә урнаштыралар һәм якорны суга ташлыйлар. Көймә кузгалмый. Анахарсис моның белән генә калмый —  арба тәгәрмәчен шинлау өчен, әйләнеп торган түгәрәк сандал ясый һәм тимерчеләргә бүләк итә. Тимерчеләре бу хакта патшаларына җиткергәч, эллиннар патшасы моның өчен аңа тамгалы алтын тәңкә җибәрә. Әмма эллиннар патшасына скиф Анахарсис болай дип яза:  «Лидяннар патшасы!  Мин сезгә элиннарның  яшәү  рәвеш-тәртипләрен, гореф-гадәтләрен өйрәнергә дип килдем. Тик, сез тәкъдим иткән тамгалы алтын хакына түгел, бүләгегез өчен рәхмәт. Минем бары тик бер теләгем бар: исән-имин туган илемә әйләнеп кайту. Эллиннарга килүемнең төп максаты — сездәге тәртипләрне вә гореф-гадәтләрне өйрәнү  иде. Мин сездә бик күп гыйбрәти вә хикмәтле нәрсәләр күрдем. Олимпиада батырларының көрәшләрен күреп, хәйран калдым. Туган Скифиямә кайтып, шушы гыйбрәти хәлләрнең асылларын халкыма җиткерергә телим. Исән-сау әйләнеп кайтсам, канкардәшләремә мондый юлларны язып калдырачакмын:  «Мин эллиннардан таулар актарырдай көч-куәт алып, рухи яктан баеп кайттым»...(Диоген Ларэтский. О жизни учениях и изречениях знаменитых людей. М., «Мысль» стр. 95).

                       ***                                 ***

       Филосов Солонда яшәп, 48 нче олимпиада уеннарын күреп, шактый гомер яшәгәннән соң Анахарсис чынлап та туган якларына — Скифиягә кайта. Ләкин Ил түрәләре гореф-гадәтләренә һәм яшәү рәвешләренә авыша төшкән һәм грекларның кайбер уңай һәм тискәре булган гореф-гадәтләрен, бигрәк тә шәрабның куәтен үз халкына иңдерә башлаган Анахарсисны туганнары кабул итми. Чөнки Анахарсис   скифләрдә катгый рәвештә тыелган шәраб эчүне  — ирекле рәвештә сатарга кирәк дип, халыкка сөйләп йөри һәм шәраб сатучы эллиннарга тулы хокук бирүне таләп итә. Моның белән иң әүвәл Илбаш гаиләсеннән  булган Анахарсисның туганнары килешмиләр... Ике арадагы мөнәсәбәтләр үчкә кадәр барып җитә. Бер тапкыр гаилә белән ауга чыккач, бер туганы аны, имеш, ялгыш, укка ала — каты яралый. Үлем түшәгендә яткан Анахарсис җыелган туганнарына болай ди:  «Эллиннарда мине акылым саклады, туган илемдә туганнарым көнчелеге үтерде», дип әйтә дә җанын оҗмахка озата. Чөнки аны скифләр: «Анахарсис  безнең җирдәге Төп-Тәңребез»  дип, әйтә торган булалар. Философ Солон исә скифләр философын:  «Анахарсис скифләрнең генә түгел, эллиннарның да бөек философы иде» дип, куен дәфтәренә язып куя һәм шул исем белән скиф Анахарсисны (Харисны) дөнья тарихына да кертеп калдыра. Тик туган-тумачаны сату, бер-берсенә көнләшеп карап, аның хакында гайбәт сөйләү — бу яман гадәтнең  төрки-туран бабаларыбызга күчүне мин язучыга ничекләр аңларга да, нинди бизмәннәргә салып үлчәргә?.. 

         Гаделлеккә, ихласлыкка, дөреслеккә йөз тоткан 40 ел буена борынгы татарлар яшәгән төбәктә архелогик казылмалар алып барган һәм «Татары» хезмәтен язган  Америка галиме —  Эдуард Паркерның:  «Татарлар —  скифләрнең иң борынгы кавемнәре...»  һәм  Ауропа галиме  Эдуард Гиббонның «История упадка и крушения Римской империи» хезмәтендә: «Скифләр татарларның — иң борынгы бабалары» сүзләрен укыдым да бабаларыбызның борынгы кавемнәр булуына янә бер тапкыр инандым.  Диоген Лаэрдский, Платон һәм башка исемле галимнәрнең хезмәтләренә таянып, татарларның бик борынгы заманнардан бирле философлары — акыл ияләре булган,  тик аларның берсе генә философ Солон аркасында тарихка кереп калуын абайладым. Икенче бер галим Ридерз Дайджест үзенең саллы «Люди, события, даты — Всемирная История» хезмәтендә философ Солон яшәгән чорны: « Эллиннарның Алтын дәвере» дип язуы да миңа янә куәт өстәде. Җитмәсә, Швециянең мөхтәрәм тарихчысы Андрес Стрингольм үзенең: « Походы викингев» хезмәтендә скиф-татар халкының борын заманнарны искә алып: « ... элек биредәге күп кен халыкларны «гуннар дип атаганнар», (гуннар инде ул — бүгенге татарлар кавеме) дигән фикерне уздыра. «До времени Рюрика не знали ни одного народа с именем руссов в пределах нынешной России», дип тә өсти. (274 бит). Конунг Рюрикка кияүгә чыккан Әскәр каханның кызы Фатыйма турында — Ирландиягә барып, биредәге халыкның һәм бүгенге татарларның моң-җырларында бик күп уртаклыклар табып,  компазиторыбыз Мәсһүдә Шәмсетдинова мине сискәндереп болай дип интервью бирде: « Нигәдер миңа Швеция һәм Ирландия халыклыры безнең белән бертуганнар кебек?.. Бу илләрдә булганда мин бернәрсәне аңладым;  Швеция һәм Ирландия халыклары белән без-татарлар гүя бертуганнар кебек — аларның җырларында, көйләрендә туганлык чыңы   бар. Ул гынамы, бу илләрдә бүгенге көннәргә кадәр борынгы төрки-бабаларыбыздагы йолалар саклана. Моны VII-IX гасырлардан бирле кадерләп сакланган курганнар да раслый. Ахыр килеп, Русия елъязмаларыннан читтә калган Рюрик кенәзнең хатыны Фатыйманың да каберен күрдем. Кабер ташына рунида мондый сүзләр язылган: «Фатьма — безнең Мария анабыз». Мин бүгенге көнгә кадәр шул тәэсирдә яшим.. Таш һәйкәлләрдә бабаларабыз-әбиләребез тамгалары — хәйран калмалы — без бер халык булганбыз икән ич! Мине янә бернәрсә шаккаттырды — ташлардагы Тәңре боҗрасы — болар барысы да туганлык билгеләре ич!..  Мин биредә туганлыкны күңелем белән тойдым, бу халыкларның көй-җырларын тыңлаганда йөрәгем җепселләре зеңләп киткәндәй булды. Ә бит болар барысы да татар халкы хиссияте — бөтен дәньяга таралган татар моңы, зары, кайгысы, хәсрәте, күз яше...».

                          ***                                      ***

       Татар халкының бик брынгы халыклар булуын раслый торган тагын бер мисал бар — Атилла бабабыз. Һәм аның дәвамнары Ураган кахан һәм аның оныгы Кубрат хан. Нәкъ менә Ураган кахан VIнчы гасырларда көчле гаскәре һәм илчеләре белән бу дәверләрдә  аеруча куәтләнеп киткән Византия императорына юнәлә.  Уй-теләге изге була — борынгы сәүдә юлларын аякландырып җибәрү. Ураган кахан үзе белән  сеңлесенең Кубрат атлы угланын да ала. Имеш, тәрбиягә — татулык билгесе итеп. Киләчәктә Бөек Болгар ханы булып китәсе  Кубрат углан   Византия императоры сараенда василевецның Ираклий исемле улы белән уйнап үсә. Барысын да дикъкать белән күзәтә, телне өйрәнә, укый-яза башлый... Бәлигъ булгач, хәрби уеннарда катнаша. Шул мәлләрдә болгарларның ханы якты дөньяны ташлап китә. Өлкәннәр табыны Кубрат углан шул нәселдән булу сәбәпле, Византия императорына йөзләгән ат-бүләкләр белән илчеләр юллыйлар. Имеш, вафат булган ханыбызның нәсел җебе сезнең кулда. Ил тәхетебез буш. Үтенәбез, бәлигъ булган Кубрат угланны илебезгә җибәрегез.  Василевец каршы килми, сарайда тәрбияләнгән углан, киләчәктә ышанычлы аркадашым булыр дип,  хәтта империягә ялланып хезмәт иткән һәм төрки телдә сөйләшкән ( бүгенге Дон казакларының бабаларын) Кубрат угланга ияртеп җибәрә.  Ил-далага кайткан Кубратны, империядә хәрби уеннарда катнашуын искә алып,  өлкәннәр табынында бертавыштан яубаш итеп билгелиләр.

          Далада җәйли башлауга, яубаш Кубрат, Византия кебек, утрак дәүләт төзү хакында хыяллана башлый. Бу хакта Ил картлары белән дә киңәшә. Җәйли-җәйли гомерләрен далаларда уздырган өлкәннәргә яубашның тәкъдиме ошый. Әмма өлкәннәр урын-төбәк итеп, аңа кыш-җәй хәтфә үләнгә бай булган Таманьярым утрауын сайларга киңәш итәләр.  Яубаш Кубрат  өлкәннәр белән килешә һәм үз нәүбәтендә булачак калалары итеп, борынгы греклардан калган (тарихчылар раславынча борын заманда үзләренең гун бабалары ук җимергән)  шул төбәктәге җимерек Фаногорияне тәкъдим итә. Имеш, диңгез буенда — калага һәрьяклап сәүдәгәрләр керәчәк... Ул гынамы, төбәкнең болын-тугае җәй-кыш диярлек хәтфә үләндә... Өлкәннәр яубашның тапкырлыгына мөккиббән китәләр һәм барысы белән дә килешәләр. Әнә шулай илбашы булып китәргә җыенган  яубаш Кубрат яугирләре вә халкы белән борынгы грекларның  Атилла җитәкләгән гун-татар бабаларыры җимергән Фаногория каласына урнаша. Һәм нәкъ шул урында — көнчыгыш Ауропа далаларында көн күрүчеләрдән беренчеләрдән булып,    тарихларга кереп калган Бөек Болгар-татар дәүләтен төзүгә ирешә. Һәм, төзеп кенә калса бер хәл,  Византия императоры киңәше вә ярдәме белән куәтле аварларга яу йөри. Аварларны җиңә һәм бу халыкның бар байлыгын һәм яугирләрен үз канаты астына ала.  Һәм кыска гына вакыт эчендә яубаш Кубрат Бөек Болгар-татар картлары алдында үзенең нигә сәләтле Илбаш икәнен раслый. Нәсел җебе Атилла заманнарыннан килгән ханнар нәселеннән булуын да искә алып, болгар-татар аксакаллары әүвәл аңа болай диләр: «Без ишеттек сине император чукындырган икән. Хакмы шул?» 

         Әйе, Ил өлкәннәре яубаш Кубрат тиз генә тәхеткә күтәрмиләр. Сыныйлар, сорашалар. Һәм Табында ук яубаш Кубратка катгый рәвештә болай диләр: «Әгәр дә мәгәр син Атилла хан нәселеннән килгән углан икәнсең, әүвәл, тап җаен, бертуган халыкларның җирләрен бер канат астына җый. Бары тик шунда гына Тәңре рухы илә Табыны сиңа Болгар-татар иле дилбегәсен тапшырыр», дигән шарт куялар. Әйе, асылда Кубрат хан Византия сараенда чукынмаган булса да, Табында өлкәннәр белән бәхәскә керми, чөнки аны император чынлап та православия динен кабул итәргә кодалаган була.  Иллә бәлигъ булган Кубрат императорга болай дип җавап бирә: « Илем ханы вафат, ерак бабабыз Атилла хан нәселеннән булуымны искә алып, илем өлкәннәре мине, туган Далама дәштеләр. Мәнем күңелемдә һәрдаим бабаларыбыз рухы яшәде. Борын-борын заманнардан бабаларым рухына инанган динннән ваз кичеп, сәнең динеңә баш исәм, мине үз халкым кабул итмәс, хөрмәтле василевец» дип, җавап бирә. Василевец  Кубрат хан белән килешә һәм бик күп бүләкләр — корал-яугирләр, белгечләр һәм төзүчеләр биреп, киләчәктә чынлап та ышанычлы аркадашым булыр дип, бабалары Даласына җибәрә.  Туган якларына кайткан Кубратны Болгар-татар аксакаллары, табын җыеп, тантаналы төстә кабул итәләр. Ләкин бер шарт белән —  Тәңрегә һәм  Ана-Атаң рухына тугры каласың... Кубрат  Тәңре рухы белән болгар өлкәннәренә ант итә. Шул ук вакытта  тәүге император вафатыннан соң, үзе белән уйнап үскән Ираклий тәхеткә килгәч тә  дустанә-тату яшәүгә ирешә...

        Күп тә үтми өлкәннәр Табыны бер аваздан Кубратны  тантаналы төстә  ак киездә —  «Ил  ханы» итеп күтәрәләр.

         Бу буладыр 632 елда.

       635 елда Кубрат хан янә бер батырлык кыла. Көчле яугирләре белән  Далада көн күргән канкардәше кутригурлар (көтүчеләр) аты белән тарихка кереп калган  биләмәсенә юнәлә һәм сугыш-орышсыз, илбашның сеңлесенә өйләнеп, бу халыкны да үз дәүләтенә кушуга ирешә.

     Ошбу хатын аңа биш углан бер кыз бала таба. Шул ук вакытта император Ираклий белән дә дустанә-тату яшәү дәвам итә.  Кубрат хан үзе белән уйнап үскән Ираклий Византия тәхетенә утыргач, ике арадагы дустанәлек тагы да көчәя, яңа император   яшьлек дусты белән сәүдә итә, арадашлык  югары ноктасына җитә — ике арада илчеләр йөреп тора. Әнә шулай тарихта Таманьрярым утравында Бөек Болгар-татар дәүләте барлыкка килә. Бу буладыр 640 елларда. Хак, император үз дигәненә ирешә — Болгар-татар каласына  зур булмаган чиркәү салдыра. Менә шул мәлләрдә туып вә тәмам аякланып килгән Бөек Болгар-татар дәүләтенең көчәеп китүенә Хазар каханы Юлышның саруы кайный башлый

 Бу елларда Юлыш кахан күп кенә Дала халыкларыннан ясак җыеп ята.  Дәүләт булып аяклынып килгән Кияүкалада (бүгенге Киев каласын борынгы төркиләр шулай атаганнар, чөнки Әскәр каханның кызы Фатыйма варяглар башы Рюрикка кияүгә чыккан була) утырган каханга кадәр кулы җитә — ясак җыючысы Җимсарны җибәрүгә ирешә. Тәхеттә утырган Әскәр кахан һични кыла алмый, Ефәк юлының Хазар каханы кулында булуын искә алып, кахан ясакчысын кабул итә.  ( Русия тарихчылары Әскәр каханны — «Аскольд» кенәз дип тарихларына кертеп җибәрәләр.  Король дәрәҗәсенә ирешеп килгән һәм Холмград каласын күтәргән ата варяг Рюрик Әскәр каханның кызы Фатыймага яучылар җибәрә. Әлбәттә, готлар белән сугышта улларыннан мәхрүм калган Әскәр каханга алтын таулар вәгъдә иткән булса кирәк. Чөнки ата варяг Рюрикның төп максаты — Киев белән Костантинополь — сәүдә юлын кулга төшерү була. Татарларда: «Улым ярты каным булса, асыл киявем ярты ханым», дигән гыйбарә дә бар бит әле.  Әскәр кахан Холмградта булачак кияве белән килешә. Ул гынамы, ризалык биреп кенә алмый, кызын гайре яраннары белән Рюрик  яучыларына биреп җибәрә. Әнә шулай ата варяг Рюрик Киев каласы иясенең кияве булып китә.  Ә Атилла нәселеннән килгән Шамбат хан нигезләгән кала Рюрик чорларында «Киев» исеме белән тарихка кереп китә. (Гәрчә бу чорларда «кенәз» сүзе бер генә заман тарихчысы тарафыннан телгә алынмаса да). Русия тарихчылары «Повести» елъязмасына Фатыйма исемен  телгә дә алмыйлар. Русия тарихын «әвәләгән» иезует тарихчылар кенәзбикә Ольгадан башка хатын-кыз исемнәре белән гомумән вакланып тормыйлар.  Дөрес, Бөек Рус халкының Бөек тарихын язган Михаил Карамзин Фатыйманы, «Фатьма» дип яза язуын, ләкин ачыкламый. Аннары Фатыйма исеме кергәч, татар-лык та ияреп киләчәк ич. Шовинизм чүмәләсенә кереп поскан Русия тарихчыларына  «татар» сүзен   яхшы яктан телгә алу гомумән табу булган.

                               ***                                        ***

       Хазарстан каханы Юлыш Кубрат хан белән бәхәскә кереп кенә калмый, ярты Даланы кул астына җыйган һәм әрсезләнеп киткән Кубрат ханга сугыш игълан итә. Ике бертуган халык Далада күзгә-күз очрашалар. Канлы сугыш була. Ахыр, ике якның берсе алдыра алмагач,  хан белән кахан  орышка чыгалар. Кубрат хан Юлыш каханны яралый. Шул ук вакытта Юлыш кахан да җәясен тарткан була — Кубрат ханны укка ала. Моны күреп, Юлыш кахан яраннары белән сугыш кырын ташлап китә. Ук агулы була.  Ике туган халыкның канлы орышы әнә шулай тәмамлана, ягъни  тиңе булмаган җирләрне биләгән Дәште Кыпчак берләшмәсе  әнә шул дәверләрдә эчтән таркала башлый, бүгенге тел бәлән әйткәндә — кризис кичерә. Тарих шуны раслый,  бу яман гамәлне башлап җибәрүчеләр Хазар каханы белән Бөек Болгар-татар  дәүләте ханы Кубрат үзара тату яши алмау сәбәпле килеп чыга. Менә кайчан башлана данлыклы төркиләрнең таркала һәм бүлгәләнә башлаулары... 

                                 ***                              ***

      Дунай буе болгарларының татар-төркиләр булуын һәм нинди телдә сөйләшүләрен шул дәверләрдә Ил тәхетендә нәүбәтләп утырган  ханнарның тарихка кереп калган  исемнәре  дә раслый.

      Менә алар:  Аспарух —  VII гасыр; Түрбул — 700-721 еллар; Теләрух — 721-777;  Кердем — 777-803 еллар;  Керәм — 803-814 еллар;
 Умартаг — 814-831 еллар;  Кече Әмир — 831-836 еллар;   Берсана — 836-852 еллар;  Барс хан  чукынганнан соң Михаил исемен ала — 852-889 еллар; Расат грек тарихчылары аның исемен Владимир Расат дип язалар — 886-893 еллар;  Семеон хан — 893-927 еллар;  Бәгер хан — бу хан харватларны буйсындыра, шуннан соң Византия тарихчысы  Лев Диакон аның исемен Петр патша дип яза. ( Лев Диакон. История. изд. «Наука» Москва- 1988г.)   

         Бәгер хан чорында Киев кенәзе Святослав Византия илчесе  Калакирдан 15 кадак атынга сатылып, Дунай буе болгарларына яу йөри.  Бик күп калаларын алуга ирешә. Халыкны җәберли, рәнҗетә, варяг буларак, оргияләр оештыра. Ахыр, Русия тарихчылары «батыр кенәз» дип тарихларына кертеп җибәргән варяг  үзе дә бәхетсезлеккә тара.  Болгар өлкәннәре ил-калаларын рәхимсез рәвештә талап йөргән болгарларга ярдәмгә Византия императоры Иоанн Цимисхийны дәшәләр. Канлы сугышлардан соң Иоанн Цимисхий варягларны җиңүгә ирешә. Комсыз варяглар  Дунай болгары җирләрен ташлап китәргә мәҗбүр булалар (Кара, укы, укучым. Бу хакта империя тарихчысы — Лев Диакон үзенең «Тарих» китабында үтә тәфсилләп яза).  Ә исән калган  баскынчы варягларны кайтыр юлында үз яугирләре белән төрки бөҗәнәкләр ханы Түрә көтеп тора икән. Ата варяг Святославны кылычтан уздыра. Һәм баш чирәбеннән савыт ясатып, алтын белән йөгерттерә дә болай дип яздыра: «Читтән эзләсәң — үзеңнекеннән дә коры калырсың!»   

                               ***                                       ***

      Калганы әкиятәгечә, бик тиз бетә.  Яраланган Кубрат хан сугыш кырында ук, улларына җир-биләмәләрен васыять итә. Батбай улына  Тын елгасының уңъяк даласын, Кодрак улына Урта Идел буе җирләрен, Аспарух улына Византия империясенә күрше Днепр елгасы тугайларын, Балкыр улына Кавказ якларын тәгаенли...

        Куәтле Кубрат ханның мәетен туган якларына алып кайталар һәм борынгы төркиләргә хас бар булган байлыгы вә хәзинәләре белән Малтабар  (Малсатар-Полтава) төбәгенә җирлиләр. Бүген Полтава төбәкләрендә көн күрүче ватанпәрвәр асылзат төрки болгар-татар  туганнарыбызга һәм һәрдаим тыгыз элемтәдә булган Идел буе татарларына тиңе булмаган кайгы-хасрәт китергәннән соң тумадымы микән  СакСок бәете?.. Күптән түгел, Көнчыгыш Аурупада күчмәләрдән беренче булып  Бөек Болгар-татарның  утырак дәүләтен төзегән Кубрат ханның каберенә  таш-мәрмәрдән мөһабәт һәйкәл куйдылар, шул гамәлләре белән төрки туганнарына тиңе булмаган игелек кылдылар.  Бу да безнең тарих ич, туганкайларым…         

          Ләкин Ираклий якты дөньяны ташлап киткәч, нәүбәттәге император Михаил көчле гаскәре белән шул төбәкләрдә дәүләт төзегән Аспарух угланны ил-җиреннән куарга ниятли. Ниятләп кенә калмый,  Аспарух өстенә яу килә. Иң гаҗәбе шулдыр,  шушы төбәккә күчеп килеп, Дунай буе  Болгар дәүләтен оештырган Аспарух ханга ярдәмгә җирле халык кушыла. Һәм шушы бердәм халык, төрки-болгарларын кул астына алырга теләгән император Михаилның гаскәрен тәмам туздырып ташлыйлар. Хәтта император үзе дә сугыш кырында ятып кала. Бу орыш-сугыш та тарихка кереп калган. Тагын да гаҗәбе әнә шул җирле халыкны Русия тарихчылары –«славяннар» булганнар дип язалар. Ни-нәмәгә таянып, бер Хода үзе белсә- беләдер. Чөнки Дунай буе болгарларының нинди телдә сөйләшүләрен, нәсел-нәсабаларын җентекләп тикшергән академик Ф. И. Успенский: « Русия кенәзләре бер гасыр өчендә төрки телдә сөйләшкән болгарларны славяннар ясадылар», дип яза. Калганы барысы да аңлашыла булса кирәк... Димәк, бу дәвердә Византия империясе белән бергә, Русия кенәзләре дә Дунай болгар-татар

 халыкларын көчләп  православия диненә түндергәннәр икән инде...   

                            Бу — буладыр 679 елда.

    Югарыда әйткәнемчә, Кодрак углан исә үз яраннары белән бабасы Ураган кахан җирләрен били. Һәм ары таба Идел буе Болгар дәүләтен аякландырып җибәрүгә ирешә. Бу мәлдә Кодрак хан туганы Аспарух ханны үз кырына чакыра, Аспарух хан  исә Кодрак ханны үз биләмәсенә дәшә. Әмма икесенең берсе тәвәккәлләп бер-берсенә таба кузгала алмыйлар. Миңа калса Сак Сок бәете — нәкъ шул ике туганның кавыша алмыйча иза чигүләреннән һәм бертуган  «оланнар» кушыла алмаудан туган кебек миңа Инәй-Ана каргышы булып, болгар-татар  халкына  бәетнамә булып кереп киткәндер... 

      Ә шул елларда куәтләнеп киткән хазар каханы исә, туганлык  вә канкардәшлек нигезләрен искә алып булса кирәк, Кодрак ханга кагылмый, гәрчә соңрак ниндидер дәрәҗәдә Идел буе  болгар-татарларын еллар буена үз канаты астына алырга тырышса да...

         Дунай болгарлары һәм Идел буе Болгар-татарлар язмышы            

     VII гасыр башларында куәтләнеп киткән гарәп хәлифәсе сәүдәгәрләрен Ауропага уздырмый яткан Хазар каханлыгына ябырыла. Кахан  илен, гаилә-җарияләрен ташлап, бериш яугирләре  терәк табармын һәм бергәләп баскынчыларны туктатырбыз дип,  Идел буе Болгар-татарга кадәр чигенә һәм аркадашы кальгасына кереп бикләнә.  Хәлифәнең сәргаскәре Маслама каханны куа килә. Һәм болгар ханы кальга капкасына килеп туктала. Сәргаскәр Хазар каханына түгел, Болгар-татар ханының сәүдәгәрләре һәм бериш халыклары иманда булуларын белеп, турыдан-туры Мөхәммәд ханга мөрәҗәгать итә:   «Аллаһ кодрәте вә Халифәм әмере белән Болгар ханы капкаңны ач һәм качкын каханны миңа тотып бир. Мин сәнең Ил-Ватаныңа ирек вә мөстәкыйльлек вәгъдә итәм!..» 

       Идел буе Болгар-татар ханы Халифә сәргаскәренең сүзләрен ишетүгә, Хазар каханының ай-ваена карамый, сәргаскәргә кала капкасын киң итеп ачып куя һәм күкрәгенә кулын куеп, сәламләп каршы ала.  Бу хәл-гамәлне күреп-күзәтеп торган кахан ни кылырга белми каушап кала. 

     Ахыр, тәвәкәлләп сәргаскәргә таба атлый сәламләп  баш ия.  Ошбу хәлгә хәйран калган сәргәскәр, капка янында пәйдә булган каханга болай ди:  «Мәнем динем кабул иткән хәлдә генә,  Хәлифәм фатихасы илә сәнең гаилә-җарияләрең вә тәхетең кайтарып бирәчәкмен...»

         Хазар каханы яраннарына күз төшереп ала һәм Хәлифә сәргаскәре Масламаның аягына төшә ... Сәргаскәр аңа бары тик бер шарт куя — Тәңре сүзегезне — Аллаһка алыштырыгыз.  Кахан ризалыгын белдереп — баш ия...

        Шушы хәлдән соң атна-ун көн үтми, Идел буе Болгар-татарына сәргәскәрнең имамнары вә муллалары килеп җитәләр... Калганы барысы да тарихтагыча... 922 елда Болгар-татар ханы Алмас, хәлифә илчесе Ибн Фадлан Болгарга килгәч, Ислам динен тәгаен рәсмиләштерүгә ирешә, имеш, гәрчә сәргаскәр Масламага кадәр болгар-татар халкы 737 еллардан ук исламлаша башлап, күп кенә кала-авылларда мәчетләр күтәреп, мәдрәсәләр салып, йөзләре белән ислам мәгърифәтенә борыла башлаган булсалар да.

        Менә шул көннән, ягъни Хазар каханаты егыла башлауга, Идел буе Болгар-татар ханы Ислам дөньясына йөз тотып — мөсәкыйль дәүләт булып, көн күрә башлый да инде...

                        ***                              ***

         976 елда Византия тәхетенә Василий II менә. Һәм Аспарух углан халыклары утырган җирләреннән куа башлый.  Нәкъ менә шул елларда Дунай буе болгар халкының күбесе авыл-авыл, гаилә-гаилә Идел буенда көн күргән туганнарына күчеп китә башлыйлар һәм хәтта үз яраннары белән бөтен байлыгын төяп, Бәгер ханның улы Шамбат ханзәдә дә. Хан аларны Иделнең уң ягына урнаштырырга боера. Ә Дунай буе Болгар-татар Бәгер ханның улын, үзенең ир оланнары булмау сәбәпле, угланлыкка ала... Һәм вафаты алдыннан Ил тәхетен Бәгер ханның улы Шамбатка тәгаенли. Нәкъ шул вакытларда дияргә була, Бәгер хан Киев кенәзе Святослав белән орышка чыккач, йөрәк иянәге тотып, вафат була. Дунайлылар кирмәнгә кереп бикләнергә мәҗбүр булалар. 

    Xнчы гасыр башларында Идел буе болгар-татарлары белән Дунай буе болгар-татарлары арасында туганлык аралашулары туктала.  Үтә яман бу фаҗиганы хан гаиләсе һәм яраннары гына түгел,  гади халыклар да бик авыр кичерәләр. Күз-яшьсез дә булмый, җитмәсә  Мөхәммәд хан Ил тәхетен  Шамбат угланга васыять итеп, якты дөньяны ташлап китә.  Ил аксакаллары Мөхәммәд хан васыятенә тугры калалар, сарайда үсеп, бәлигъ булган Шамбат ханзәдәне Ил тәхетенә күтәрәләр. Атасы үлемен ишетүгә, Шамбат хан Дунай буе Болгар-болгарына илчеләр юллый.  Светослав илчеләрне юк итә.  Туганлык, бердәмлек югалуга ике халык та зар елый.  Минем өчен, нәкъ менә шул дәверләрдә  татарлар тарихында Сак-Сок бәетенә охшаш хикәят-бәет тумадымы икән  дигән сорау туа?..  

                                               Соңгы сулыш

                Көнбатыш Дунай буе төрки аксакаллары баскынчы варягларга каршы император  Иоанн Цимисхийны чакырып, бер елан тозагыннан аҗдахадай— империя тозагына эләгәләр... Византия империясе тәхетенә килгән Василий II үзенең солдатлары һәм монахлары белән Дунай төрки-болгар-татарларын,  рәхимсез рәвештә, кан-күз яше коя-коя православия диненә түндерә башлый. Һәм еллар үтә-үтә үз дигәненә ирешә.  Меңенче елларда, Дунай буе дәүләтендә чукындырылмаган бер кеше калмый, диярлек.  

     Бу хакта Болгар тарихчысы Д.Д. Андреев үзенең «История болгарской литературы» хезмәтендә болай дип яза: « Противоречия социальной жизни феодального общества, как правило, получали своеобразные формы религиозных ересей находили отражение в тех видах литературы, которые отрицались церковью и государством как расходящиеся с официальным богословием и содержащие оппозиционные идеи. Такие памятники культуры уничтожались церковью», дип тәгаенли. ( стр. 9 ).  Дунай буе Болгарын тәмам православия диненә түндерелгәч, Русиянең философия фәннәре докторы В.Д. Демин үзенең «Загадки древных летописей» хезмәтендә телләрен вә диннәрен алыштырган Дунай буе халыклары турында болай дип яза: «... Сын Кубрата Аспарух после смерти отца  форсировал Дунай и вторглась на Балканы и, слившись с семью местными автохтонными племенами основал Болгарское государство. Это все христоматийные факты. Вопрос в другом:  как случилось, что тюркоязычные булгары, дав свое имя балканским народам, стали говорить на славянском языке. Ведь язык вовсе не тот феномен, с которым можно обращаться как вздумается и менять по прихоти, как перчатки. Смерть языка означает смерть народа». (стр. 127).      Чынлап та, Дунай буе төрки-болгар дәүләте мөстәкыйльлеген югалта. Төрки-татар телерндә сөйләшкән Дунай буе болгар-төркиләре иле тарихта бөтенләй юнәлеш ала — руслашуга мәҗбүр ителә. Үз динен  Русия кенәзлегенә дә таккач, Византия империясе  Русия белән солых төзи. Әнә шул дин аша берләшкән Киев Русе Дунай буе Болгар-татар халкын ниндидер дәрәҗәдә  кул астына алуга ирешә һәм актив рәвештә руслаштыруга керешә дә инде. Бу дәверләрдә нәкъ Русия кенәзләре хакында ил-дөнья  халыклары арасында мондый сүзләр йөри: «Люди, хваливщиеся, что сделали то, что даже Бог не мог бы, затем убеждались, что сделали — совсем не похожа к чему стремились и  хотели».  Ә бит, туганкайларым, хак әйткәннәр.   Динне империядән  кабул итми Киев Русе, Русия тарихчылары тырышлыгы белән тәмам биеккә әверелгән Владимир кенәз  сигез-тугыз кануни һәм сигез йөз җариясе өстенә Византия императорының сеңлесе — Аннага өйләнгәч, Киев Русе православия динен кабул итә.   Иң сәере, тарихларда булган хәлләр дә кабатлана икән ич. Русия тәхетенә килгән кенәз Иван IIIтә  Византия империясен госман төркиләре яулаганнан соң гаиләсе белән Италиягә качкан император Полеологның сазаган сеңлесе Софиягә өйләнә һәм әнә шул  нәсел «идеологиясенә» таянып, Русия өченче империяне төзүгә керешә. «Бөек Русияне төзүдә Иван Грозный көч-куәт белән керешсә, Борис Годунов акылы белән ирешә», дип яза тарихчы Мурад Аджи.  Бу хәл-гамәлдә дә татарлар аңа беренчел ярдәмчеләр булалар. Әнә шулай сәяси «берләшмә» барлыкка килә. Шул хәлдән соң Византия императоры  Дунай буе дүләтендәге төрки-болгарларны  илләреннән куарга керешә. Бик күпләрен  кол итеп сатып җибәрә, йә көчләп чукындыра... Менә ни өчен, мөхтәрәм Русия гуманитар фәннәре докторы, Валерий Никитович, «төрки теле феномен буларак, Дунай буе Болгарында юкка чыга», дип язарга мәҗбүр була.  Искәртеп үтим, укучым, хөрмәткә ия галим күптән түгел якты дөньяны ташлап китте. Ә бит  хөрмәткә ия тарихчы хак тарихка, гуманизмга йөз тоткан, кайбер иезует тарихчыларын, әйтер идем, кисәткән хәтта... Кечкенә вә төш кенә күтәргән хезмәте белән бүгенге көнгә кадәр  шовинизм чиреннән аерыла алмаган Русия тарихчыларыннан тугрылыгы белән бер башка өстен тора... 

                 Ни өчен XI-XIIнче гасырларда барысы да асты-өскә килә?

       Ошбу ике бертуган халыкларына икесе ике юнәлеш алган яңа диннәр килгәч, төрки телдә сөйләшкән канкардәш халыкларны икесен ике дингә аералар. Һәм рухи яктан гына түгел, яшәеш чаралары,  кыйбла-карашлары, хәтта дин-вәгазьлары да тәүгечә түгел, үзгә капма-каршы төс ала, ягъни бертуган халыкларның  рухи чикләре ерагая, аралашулары кырыс рәвештә туктатыла... Ә бит ошбу ике бер телдә сөйләшкән халык борын заманнардан  бирле бер-берсенә кунакларга йөреп, үзара сәүдә итеп, дустанә-тату бер гаиләдәй яшәгәннәр вә көн күргәннәр. Һәм аларны бүгенгәчә аерадыр — диннәр!?..           Әйтер сүзем шулдыр — бер генә бәет тә тигез юлда тумый, һәр бәет-бәян вә мөнәҗәт тарихында теге йә бу халыкның, гаиләнең мәңге төзәлмәс  кайгы-хәсрәте балаларын каргаган ананы хәтерләтә. Бик борынгы заманнардан ук үзара уртак тел таба алмаган илләр вә дәүләтләр, бигрәк тә империяләр арасында һәрдаим канлы һәм шанлы сугышлар булып торган. Һәр сугыш-орыш халыкка да мәңге җуелмас фаҗига китергән.   Мин исә, тарихи әсәрләр язучы буларак, Сак-Сок бәете борынгы  төрки-татарлардагы (гаилә иминлеген саклаучы) Инәй алласының канлы күз яше дип кабул иттем. XI нче гасырда ике бер тугандай яшәгән вә көн күргән халык башына төшкән бәла-казаны чагылдырган тулы бер халыкның язмышы дип тә юрадым.  Шул ук вакытта, бернәрсәне истән чыгармадым— Сак-Сок бәетендә азгын вә чиктән тыш ашкан балалары явызлыгына түзмәгән бичара ананың канлы күз яше каргышы — бертуган балаларга гына төшмәгән, икесе ике төбәктә дәүләти  көн күргән һәм кисәктән  тулы бер канкардәш халыклар башына да төшкән,  кайгы-хәсрәт  дип тә кабул иттем.  Нәкъ менә Х нчы гасырларда Византия императоры Василий II  солдатлары вә руханилары тарафыннан кан коя-коя көчләп чуакындырган Дунай төрки-татар болгарлары белән 922 елларда гына рәсмиләштерелгән — Ислам динен кабул иткән Идел буе төрки болгар-татар канкардәш халыклар арасыннан гүя кара елан уза.  Бик ихтимал, Сак-Сок бәете  бертуган ил-дәүләтләрне бер-берсеннән мәңгелеккә аерганнары  өчен  X-XI-XIIнче гасырларда үтә явызлык белән  җәберләнгән халыкларга багышланган һәм тарихка әверелгән ананың канлы күз яше аша туган каргышы канкәрдәш халыклар

  тарихына — Сак-Сок бәете булып кереп киткәндер... 
                                    ——————————                   

